
Siunissamut isigaluni pisariaqartitat aallaavigalugit ulluunerani paaqqinnittarfinni 

atorfinitsitsinernut, ilinniartitaanernut, pikkorissaaqqinnernut ilinniarsimasunillu 

sulisunik attatiinnarsinnaanermik qulakkeerinninnissaq siunertaralugu UPA 2017-imi 

periusissanut iliuuserisaassanullu pilersaarummik saqqummiussinissamik 

Naalakkersuisut peqquneqarnissaannik Inatsisartut aalajangiiffigisassaannik 

siunnersuut. 

(Inatsisartunut ilaasortaq Peter Olsen, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Siullermeerinninneq 

 

Ulluunerani paaqqinnittarfinnut periusissatut iliuusissatullu pilersaarummik 

saqqummiussinissamik Naalakkersuisut peqquneqarnissaat pillugu aalajangiiffigisassatut 

siunnersuummut Naalakkersuisut qujapput. Suli atualinngitsunik suliaqarneq 

pingaaruteqartorujussuaq Naalakkersuisut isumaqatigaat, ilaatigullu ataaniittut 

Naalakkersuisut 2016-imut Ilinniartitaanermut Pilersaarutaanni allaqqapput. 

 

 Meeqqanut suli atualinngitsunut tamanut ulluunerani neqerooruteqarnissaa 

Naalakkersuisut suliniuteqarnertik ingerlateqqinniarpaat. Taamaammat meeqqat 

tamarmik ullutsinnut naleqquttunik paarineqarnissamut periarfissanik sapinngisamik 

neqeroorfigineqartassapput. 

 

 Immikkoortumi maannakkut sulisunik amerlassusiliinerit naleqquttuunersut 

nalilersorniarlugu meeqqat tamarmik ulluunerani neqeroorfigineqartarnissaasa 

qulakkeerneqarnissaanik suliaqarnissaq Naalakkersuisut kissaatigaat. 

 

 Naalakkersuisut anguniagaraat meeqqat atualinngitsut ataasiakkaat pitsaanerpaamik 

taperserneqartarnissaat qulakkeerneqassasoq, taamaalilluni meeqqat peqqinnartumik 

imaqarluartumillu ineriartornissaat qulakkeerneqassalluni. Tunngaviusumik 

piginnaasat ilinniagaqarusussuseqarnerlu ineriartortillugit kiisalu meeqqat inuit 

attaveqaqatigiittarneranni piginnaasaqalernissaat ineriartornissaallu 

nalinginnaasumillu piginnaasaqalersillugit atuarfimmut pitsaasumik 

ikaarsaariartitsinissaq siunertaralugu suliaq ingerlanneqassaaq. 

 

Meeqqat ataasiakkaat ineriartorneranni taperserniarlugit atuutilersitsinermi sakkut 

ineriartortinniarlugit ukiuni kingullerni annertuumik suliaqartoqarpoq. Paasiniaanerni sakkut 

ineriartortinneqarnerisa saniatigut suli atualinngitsunut suliniuteqarnermi pineqartoq 

tassaanikuuvoq ulluunerani paaqqinnittarfinni sulisut akademikerisut diplomeqalernissamut 

ilinniartitsineq, perorsaanermik suliaqarnermi atortunik ineriartortitsineq, kommunini 

ingerlatsivinni pisortat ataatsimeersuarnerat, nunaqarfinni ulluunerani paaqqinnittarfinni 

sulisut pikkorissartinneqartarnerat siunnersorneqartarnerallu kiisalu Kalaallit Nunaanni 

sumiiffinni assigiinngitsuni meeqqerivimmiit atuarfinnut ikaarsaariartarneq pillugu 

ataatsimeersuartitsinerit ataatsimiinnerillu arlallit. Holdit qulingiluat nalinginnaasumik 

perorsaanermi 2015-imi akademikerisut diplomeqalerniarlutik ilinniarneq 

naammassinikuuaat. 

 

Naalakkersuisut taamaammat isumaqarput suliniuterpassuit aallartinneqarnikut periusissatullu 

iliuusissatullu pilersaarummi ataatsimoortumi katersorneqarnissaannut 

nalilersorneqarnissaannullu piffissanngortoq. Naalakkersuisulli naliliinerat malillugu taamatut 

pilersaarummi kommunit, sulisut suliamik ingerlatsisut allallu suliaqartut sukumiisumik 

peqataatinneqarnissaat pisariaqartoq. 

 

Periusissatut iliuusissatullu pilersaarutip suliarineqarnerani atuisut suliamut 

attuumassuteqartut peqataatinneqarnissaat Naalakkersuisut qulakkeerusuppaat, tamassumalu 

kingorna UPA2017-imi naammassineqassappat pitsaassusiliinissap pisinnaanissaa qularalugu. 

Naalakkersuisut taamaammat qinnuiginnipput taasissutigineqartussaq allanngortillugu 

periusissatut iliuusissatullu pilersaarut kingusinnerpaamik UKA2017-imi 

saqqummiunneqartussanngorlugu Naalakkersuisut peqquneqassasut. 

 

Naalakkersuisut piffissaritinneqartup allanngortinneqarnissaanik kissaateqarlutik 

siunnersuutip akuerineqarnissaa ataatsimiititaliamilu suliarineqarnissaa Naalakkersuisut 

inassuteqaatigaat. 

 


